
Departamentu arteko batzorde bat osatu dute, Gazteriaren Foru Legea egiteko
Batzordearen zeregina izango da oinarrizko dokumentua, aurreproiektuaren zirriborroa eta legearen aurreproiektua egitea, herritarren ekarpenak aztertu ondoren
2009ko ekainak 19, ostirala.  Nafarroako Gobernuak, Familia, Gazteria, Kirol eta Gizarte Gaien departamentuaren bitartez, departamentu arteko batzorde bat osatu du, Gazteriaren Foru Legea egiteko prozesuan parte har dezan. Batzordea Foru Gobernuko departamentuek osatuko dute.
Lege hori sortu da gazteria politika garatzeko araudi bat ezarri beharra dagoelako. Politika hori zeharkakoa denez eta, gainera, arlo guztiak hartzen dituenez, ezinbestekoa da departamentuek batera lan egiteko espazio bat sortzea, legea egiteko prozesua koordinatze aldera.
Aipatu batzordea da horretarako konponbidea. Batzordeak hiru momentutan esku hartuko du: legearen oinarrizko dokumentua onartuko du, partaidetza prozesua hasi aurretik; lege aurreproiektuaren zirriborroa onartuko du, lehen partaidetza prozesuko ekarpenak gehitu ondoren; eta legearen aurreproiektua onartuko du, bigarren partaidetza prozesuko ekarpenak gehitu ondoren.
Aipatu batzordea da horretarako konponbidea. Batzordeak hiru momentutan esku hartuko du: legearen oinarrizko dokumentua onartuko du, partaidetza prozesua hasi aurretik; lege aurreproiektuaren zirriborroa onartuko du, lehen partaidetza prozesuko ekarpenak gehitu ondoren; eta legearen aurreproiektua onartuko du, bigarren partaidetza prozesuko ekarpenak gehitu ondoren.
Gazteriaren Foru Legea egiteko prozesua
Batzordea osatzeko bileran, Garcia Malok legea egiteko prozedura nolakoa izango den azaldu du eta aurreratu du prozesua irekia eta parte hartzekoa izango dela: "gazteria alorrean lan egiten duten erakunde eta pertsonek eta gazte nafarrek aukera izango dute Gazteria Legeko gaien inguruan dauzkaten ideiak eta iritziak Gobernuari helarazteko”. 

Halaber, pauso batzuk eman dituztela esan du. Batetik, oinarrizko dokumentu tekniko bat egin dute, “legearen edukia oro har jasotzen duena”. Eta bestetik, departamentu arteko batzorde bat osatu dute, legea garatzeko.
Garcia Malok legea egiteko prozesuak hainbat fase edukiko dituela adierazi du. Lehen fasea parte hartzekoa izango da eta uztaila eta abuztua bitartean egingo da. Denbora horretan nafar herritarrek beren iritziak emateko aukera izango dute.
Lehen partaidetza prozesu horretan (hiru hilabete inguru iraungo du) proposamenak eta ekarpenak jasoko dituzte, oinarrizko dokumentua osatzeko. Horretarako lan taldeak osatuko dira, bai Iruñan, bai Foru Erkidegoko beste leku batzuetan. Horrez gain, Nafarroako Gobernuaren web orrian herritarrek parte hartzeko espazio bat jarriko dute, gazteriari dagokion atalean.
Lehen partaidetza prozesu hori urrian bukatuko da. Gero, azaroan, Nafarroako Gazteria Institutuak ekarpenak aztertu eta sartuko ditu, eta horrela sortuko da lege aurreproiektuaren zirriborroaren proposamena.  Proposamen hori departamentu arteko batzordeari aurkeztuko zaio, abenduan, berrikusi eta onar dezan. Gauzak horrela, 2010eko urtarrilerako lege aurreproiektuaren zirriborroa eginda egongo da.
Dokumentu horren gainean beste partaidetza prozesu bat egingo da, aurrekoa bezalakoa, bi hilabetean, 2010eko otsailean eta martxoan, hain zuzen.
Jasotako ekarpenak aztertu egingo ditu Nafarroako Gazteria Institutuak, 2010eko apirilean. Ekarpen horiek zirriborroan sartu ondoren, lege aurreproiektuaren proposamena prest egongo da. Proposamen hori departamentu arteko batzordeak berrikusi eta onartuko du 2010eko apirila eta maiatza bitartean. Hortaz, 2010eko maiatzean legearen aurreproiektua prest egongo da.
Azkeneko pausoa aurreproiektua Nafarroako Gobernuari aurkeztea izango da. Aurreproiektua Foru Legearen proiektu gisa onartuz gero, Parlamentura bidaliko dute, 2010eko iraila inguruan bideratzea onartzeko.
Herritarrek parte hartzeko prozesu irekia

Bilerako gai garrantzitsuena Gazteriaren Legea egiteko prozesuaren metodologia izan da.
Gai horren gainean Ana Friasek nabarmendu du partaidetza izango dela Gazteriaren Foru Legea egiteko prozesuaren bereizgarri nagusia. Horregatik, “gizarteko estamentu guztietako agenteei parte hartzeko gonbitea luzatuko zaie: alderdi politikoei, agente ekonomiko eta sozialei, agente publikoei eta gazteei".
Agente ekonomiko eta sozialei dagokienez, honako hauei egingo zaie parte hartzeko deia: gazte elkarteei, Nafarroako Gazteria Kontseiluari, aisia eskolei, gazteak barne hartzen dituzten kolektiboen elkarteei, gazteekin lan egiten duten elkarte sektorialei, fundazioei, GKEei, alderdi politikoetako gazteen atalei, enpresa eta sindikatuei, eta gazteentzako zerbitzuak eskaintzen dituzte enpresa eta erakundeei.
Agente publikoak izango dira Nafarroako Gobernuko departamentuak, toki erakundeak, zerbitzu mankomunitateak, enpresa publikoak eta ikastetxeak.
Herritarrek parte hartzeko moduak
Herritarrek bi bide izango dituzte parte hartzeko: Nafarroako Gobernuaren web gunea eta lan taldeak.
Gazteek parte hartzeko web guneari dagokionez, aurreproiektuaren zirriborroan eta legearen aurreproiektuan proposamenak egiteko bidea izango da. Espazio horretan nahi duen guztiak egin ahal izango ditu ekarpenak, bai gazteek, bakarka, bai antolatutako taldeek. Espazio hori Nafarroako Gobernuaren web orrian egongo da, gazteriaren atalean.
Lan taldeei dagokienez, adituek, toki erakundeetako ordezkariek eta gazte elkarteek hartu ahal izango dute parte. Lan talde horiek Nafarroako Gazteria Institutuko langileek dinamizatuko dituzte eta gazteria gai zehatzak landuko dituzte, Gazteriaren Foru Legean arautuko direnak. 

Lan taldeak diseinatzeko hiru multzo handi sortu dira, hiru arloren arabera. Helburuak, ordea, komunak dira: Nafarroako gazteriaren benetako premiei erantzutea eta arauak jartzea, gazteria politika egonkortze aldera. 

Aipatu hiru multzoak zertan diren azalduko dugu orain. Lehen multzoa mobilizazioari dagokio. Multzo horretako lan taldeetako kideak izango dira arduradun politikoak, gazte elkartek, Nafarroako Gazteria Kontseilua, aisia eskolak eta gazteria arloko teknikari eta profesionalak. Bigarren multzoa eskualdeetakoa da. Multzo horretako lan taldeak Nafarroako hainbat herritan osatuko dira, Nafarroako Lurralde Antolamendurako Planean agertzen diren mugaketei jarraiki: Pirinioak, Nafarroa atlantikoa, erdigunea, erdialdeak eta Ebroko ardatza. Partaidetza foro horietan parte hartuko dute, besteak beste, tokiko eta eskualdeko elkarteek, agente sozioekonomikoek, udalerrietako teknikariek eta politikariek.
 
Azken multzoa lan talde sektorial edo tematikoena da. Talde horiek gazteriarekin zerikusia duten gai zehatz batzuk landuko dituzte, honako hauek, hain zuzen: hezkuntza, enplegua, informazioaren gizartea, familia eta etxebizitza, integrazioa eta kultur artekotasuna, kultura, kirola eta osasuna, prebentzioa, Europako mugikortasuna, lankidetza, kontsumoa eta ingurumena.
(






( Oharra: navarra.es web guneko albisteen atalean prentsa-ohar honi buruzko argazki bat dago.

